
MINTAQA IQTISODIYOTINI RAQAMLI 
TRANSFORMATSIYA QILISHDA 
IT-PARKLARNING NAZARIY VA 
INSTITUTSIONAL ASOSLARI

Sultanova Zuxra Jaksilikovna
Urganch davlat universiteti mustaqil tadqiqotchisi

Annotatsiya. Mintaqa iqtisodiyotini raqamli transformatsiya qilish jarayonida IT-parklarning 
iqtisodiy mohiyati, nazariy asoslari, institutsional funksiyalari hamda hududiy iqtisodiy rivojlanishga 
ta’sir etish mexanizmlari tadqiq etilgan. Raqamli texnologiyalarning iqtisodiy o‘sishni ta’minlash, 
innovatsion tadbirkorlikni rivojlantirish, inson kapitali salohiyatini oshirish va hududiy raqobatbardoshlikni 
mustahkamlashdagi o‘rni nazariy jihatdan asoslangan. IT-parklarning mintaqaviy innovatsion ekotizimni 
shakllantirish, raqamli infratuzilmani rivojlantirish va startap faoliyatini qo‘llab-quvvatlashdagi institutsional 
ahamiyati yoritilgan.

Kalit so‘zlar: raqamli iqtisodiyot, raqamli transformatsiya, IT-park, texnologik park, mintaqaviy rivojlanish, 
innovatsion ekotizim, inson kapitali, hududiy innovatsion tizim, raqamli infratuzilma, startap, iqtisodiy 
samaradorlik.

Abstract. The economic essence, theoretical foundations, and institutional functions of IT parks, as well as 
their mechanisms of influence on regional economic development in the context of digital transformation, are 
examined. The role of digital technologies in promoting economic growth, fostering innovative entrepreneurship, 
enhancing human capital, and strengthening regional competitiveness is theoretically substantiated. Particular 
attention is paid to the institutional significance of IT parks in shaping regional innovation ecosystems, developing 
digital infrastructure, and supporting startup activities.

Keywords: digital economy, digital transformation, IT park, technology park, regional development, 
innovation ecosystem, human capital, regional innovation system, digital infrastructure, startup, economic 
efficiency.

Аннотация. Исследованы экономическая сущность, теоретические основы и институциональные 
функции IT-парков, а также механизмы их влияния на региональное экономическое развитие в условиях 
цифровой трансформации. Теоретически обоснована роль цифровых технологий в обеспечении 
экономического роста, развитии инновационного предпринимательства, повышении потенциала 
человеческого капитала и укреплении региональной конкурентоспособности. Особое внимание 
уделено институциональному значению IT-парков в формировании региональной инновационной 
экосистемы, развитии цифровой инфраструктуры и поддержке стартап-деятельности.

Ключевые слова: цифровая экономика, цифровая трансформация, IT-парк, технологический 
парк, региональное развитие, инновационная экосистема, человеческий капитал, региональная 
инновационная система, цифровая инфраструктура, стартап, экономическая эффективность.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 95

2026-yil, sentabr. 9-son, I-qism

K I R I S H
Raqamli texnologiyalarning iqtisodiyotning barcha tarmoqlariga jadal kirib borishi hududiy rivojlanishning 

an’anaviy omillariga bo‘lgan yondashuvlarni ham o‘zgartirmoqda. Zamonaviy iqtisodiyotda hududlarning 
raqobatbardoshligi nafaqat tabiiy resurslar, kapital va mehnat bilan, balki bilim, innovatsiya, raqamli infratuzilma 
va inson kapitalidan foydalanish imkoniyatlari bilan ham belgilanmoqda. Shu sababli mintaqalarda raqamli 
transformatsiyani ta’minlashning samarali institutsional mexanizmlarini shakllantirish dolzarb ilmiy-amaliy 
masalaga aylanmoqda.

O‘zbekiston Respublikasida raqamli iqtisodiyotni rivojlantirish davlat iqtisodiy siyosatining ustuvor 
yo‘nalishlaridan biri sifatida belgilanmoqda. Xususan, O‘zbekiston Respublikasi Prezidenti Shavkat Mirziyoyev 
mamlakat hududlarida raqamlashtirish jarayonlarini jadallashtirish masalasiga alohida e’tibor qaratib, “Biz 
‘Raqamli O‘zbekiston – 2030’ strategiyasini qabul qildik. Ushbu hujjatda barcha muhim sohalarni raqamlashtirish 
nazarda tutilgan. Biz mamlakatimiz hududlarida IT-parklarni tashkil etmoqdamiz”, deb ta’kidlagan [1]. Mazkur 
fikr IT-parklarni oddiy axborot texnologiyalari korxonalarini joylashtirish uchun mo‘ljallangan infratuzilma sifatida 
emas, balki hududlarni raqamli transformatsiya qilishning institutsional vositasi sifatida o‘rganish zarurligini 
ko‘rsatadi.

Mamlakatda IT sohasining iqtisodiy ahamiyati ham ortib bormoqda. Prezident Shavkat Mirziyoyevning Oliy 
Majlis va O‘zbekiston xalqiga Murojaatnomasida “Bu yil mamlakatimizda IT xizmatlari eksporti ilk bor 1 milliard 
dollarni tashkil etdi. Biz 2030-yilga borib, IT xizmatlari eksportini 5 milliard dollarga yetkazish bo‘yicha katta 
marra olganmiz”, deb qayd etilgan [2]. Mazkur strategik maqsad IT sektorining mamlakat iqtisodiyotidagi o‘rnini 
kuchaytirish bilan birga, uning hududiy imkoniyatlaridan samarali foydalanish masalasini ham kun tartibiga olib 
chiqadi.

M A V Z U G A  O I D  A D A B I Y O T L A R  S H A R H I
IT-parklarning nazariy asoslarini tadqiq etishda, avvalo, innovatsiyalar nazariyasining shakllanishiga 

murojaat qilish lozim. J. Shumpeter iqtisodiy rivojlanishning asosiy harakatlantiruvchi kuchi sifatida 
innovatsiyalarni ko‘rsatib, yangi mahsulot, yangi ishlab chiqarish usuli, yangi bozor, yangi xomashyo manbasi 
yoki ishlab chiqarishni tashkil etishning yangi shakllarini iqtisodiy rivojlanishning muhim omillari sifatida talqin 
qilgan [3]. Ushbu yondashuv IT-parklarning iqtisodiy mohiyatini tushuntirish uchun muhim nazariy asos yaratadi, 
chunki IT-parklarning asosiy vazifalaridan biri innovatsion g‘oyalarni tijoratlashtirish va yangi texnologiyalarga 
asoslangan bizneslarni shakllantirishdan iborat.

S. Freeman innovatsion faoliyatni alohida korxona doirasidagi jarayon sifatida emas, balki ilmiy, texnologik, 
institutsional va ishlab chiqarish subyektlari o‘rtasidagi o‘zaro munosabatlar tizimi sifatida ko‘rib chiqadi [4]. 
Keyinchalik B.-Å. Lundvall tomonidan rivojlantirilgan milliy innovatsion tizim konsepsiyasida bilim yaratish, 
tarqatish va undan foydalanish jarayonida universitetlar, korxonalar, davlat institutlari va boshqa subyektlarning 
o‘zaro ta’siri muhim o‘rin egallashi ta’kidlangan [5].

M. Porterning klaster nazariyasida esa bir-biriga bog‘liq korxonalar, ta’minotchilar, ilmiy va ta’lim muassasalari 
hamda boshqa institutlarning geografik jihatdan yaqinlashuvi raqobatbardoshlik va innovatsion faollikni 
oshirishi mumkinligi asoslangan [6]. Mazkur yondashuv texnologik va IT-parklarning hududiy konsentratsiya, 
bilim almashinuvi va tarmoqlararo kooperatsiyani rivojlantirishdagi rolini tushuntirishga imkon beradi.

Shuningdek, innovatsion rivojlanish jarayonlarini tushuntirishda H. Etzkowitz va L. Leydesdorff tomonidan 
taklif etilgan “Triple Helix” (Uchlik spiral) modeli alohida ahamiyat kasb etadi [7]. Mazkur modelga ko‘ra, 
innovatsion tizim davlat, universitet va biznes o‘rtasidagi o‘zaro hamkorlikning dinamik jarayoni sifatida 
namoyon bo‘ladi.

Mahalliy olimlar tomonidan ham innovatsion infratuzilma, texnoparklar va ularning iqtisodiy rivojlanishdagi 
o‘rni bo‘yicha ilmiy izlanishlar olib borilmoqda. Xususan, X.M. Karimovning “Sanoat tarmoqlarida innovatsion 
infratuzilmalarning tashkiliy-iqtisodiy mexanizmlarini takomillashtirish (to‘qimachilik sanoati misolida)” 
mavzusidagi PhD tadqiqotida innovatsion infratuzilmaning muhim subyektlari sifatida texnoparklar, loyiha 
markazlari, inkubatorlar, venchur fondlar va ilmiy-tadqiqot institutlari o‘rtasidagi o‘zaro hamkorlik masalalari 
tadqiq etilgan [8]. Olim tomonidan texnoparklar faoliyatini bilimlar transferi va texnologiyalar diffuziyasiga 
asoslangan ko‘p funksiyali hamkorlik tizimi sifatida tashkil etish yondashuvi ilgari surilgan.

Shunday qilib, mavjud ilmiy adabiyotlarda IT va texnologik parklar bo‘yicha to‘rtta asosiy ilmiy yo‘nalish 
shakllanganligini ko‘rish mumkin: innovatsiyalarni rag‘batlantirish, universitet–biznes–davlat hamkorligini 
rivojlantirish, yangi texnologik firmalar va startaplarni qo‘llab-quvvatlash, hududiy innovatsion va tadbirkorlik 
ekotizimini shakllantirish.

T A D Q I Q O T  M E T O D O L O G I YA S I
Tadqiqotning metodologik asosini mintaqaviy iqtisodiyot, innovatsion rivojlanish va raqamli iqtisodiyot 

nazariyalari tashkil etadi. Tadqiqotda IT-parklarni alohida xo‘jalik yurituvchi subyekt sifatida emas, balki 
hududiy innovatsion ekotizimning institutsional elementi sifatida o‘rganishga ustuvor ahamiyat berildi. Tadqiqot 
jarayonida tizimli, institutsional, evolyutsion, funksional va qiyosiy tahlil usullaridan foydalanildi.

T A H L I L  V A  N A T I J A L A R
Ilmiy adabiyotlarda “texnologik park”, “ilmiy park”, “innovatsion park” va “IT-park” tushunchalari o‘zaro yaqin 

bo‘lsa-da, ularni aynan bir xil iqtisodiy kategoriya sifatida talqin qilish maqsadga muvofi q emas. Texnologik 
parklar, odatda, ilmiy-texnik bilimlarni ishlab chiqarishga joriy qilish va texnologik fi rmalarni rivojlantirishga 
yo‘naltiriladi. IT-parklarning o‘ziga xosligi esa ularning faoliyatida raqamli texnologiyalar, dasturiy mahsulotlar, 
IT xizmatlari, raqamli tadbirkorlik va eksport xizmatlari markaziy o‘rin egallashidadir. Shu asosda maqolada 
IT-park quyidagicha ta’rifl anadi:

IT-park – raqamli texnologiyalarga asoslangan biznes, innovatsiya, tadbirkorlik va inson kapitalini 
rivojlantirishni yagona institutsional muhitda birlashtiruvchi hamda davlat, biznes, ta’lim, ilmiy-tadqiqot va 
moliyaviy institutlar o‘rtasidagi o‘zaro aloqalarni muvofi qlashtiruvchi hududiy iqtisodiy institutdir.

Mazkur ta’rifdan kelib chiqib, IT-parkni faqat axborot texnologiyalari kompaniyalari faoliyat yuritadigan 
maxsus hudud sifatida emas, balki raqamli iqtisodiyotning turli ishtirokchilarini o‘zaro bog‘lovchi kompleks 
institutsional tizim sifatida qarash mumkin. Uning asosiy vazifasi mavjud raqamli infratuzilmadan samarali 
foydalanish, innovatsion g‘oyalarni amaliy loyihalarga aylantirish, startap va texnologik tadbirkorlikni 
qo‘llab-quvvatlash hamda malakali IT mutaxassislarini shakllantirishdan iborat. Shu bilan birga, IT-parklar 
davlat tomonidan yaratilgan imtiyoz va qo‘llab-quvvatlash mexanizmlarini biznes subyektlari, ta’lim va ilmiy 
muassasalar imkoniyatlari bilan uyg‘unlashtirib, yangi ish o‘rinlari, raqamli xizmatlar eksporti, investitsiyalar 
va qo‘shilgan qiymatni oshirish orqali mintaqa iqtisodiy rivojlanishiga ta’sir ko‘rsatadi. Shuning uchun IT-park 
samaradorligini faqat rezidentlar soni yoki infratuzilma ko‘lami bilan emas, balki uning hududda innovatsion 
faollik, inson kapitali, tadbirkorlik va iqtisodiy diversifi katsiyani shakllantirishga qo‘shgan hissasi orqali baholash 
maqsadga muvofi q.

IT-parklarning iqtisodiy mohiyatini tushunishda ularning evolyutsion rivojlanishini quyidagi ketma-ketlikda 
ifodalash mumkin (1-rasm).

1-rasm. IT-parklarning iqtisodiy mohiyatini tushunishda 
ularning evolyutsion rivojlanish ketma-ketligi1.

Dastlabki bosqichda parklar asosan ilmiy-tadqiqot tashkilotlari va ishlab chiqarish o‘rtasidagi texnologik 
transferni ta’minlashga xizmat qilgan. Ikkinchi bosqichda texnologik kompaniyalarni hududiy konsentratsiya 
qilish va innovatsion faoliyatni rag‘batlantirish ustuvor bo‘lgan. Uchinchi bosqichda startaplar, venchur kapital, 
inkubatsiya va akseleratsiya mexanizmlari paydo bo‘lgan. Hozirgi bosqichda esa IT-parklar davlat, universitet, 
biznes, investor, startap va xalqaro bozorlarni bog‘lovchi raqamli innovatsion ekotizim sifatida namoyon 
bo‘lmoqda. Shunday qilib, IT-parklarning evolyutsiyasi ularning “bino” yoki “hudud” sifatidagi mazmunidan 
“institut” va “ekotizim” sifatidagi mazmuniga o‘tishini anglatadi.

Mamlakatda IT-parklar faoliyatining rivojlanishi so‘nggi yillarda raqamli iqtisodiyotning institutsional 
asoslarini shakllantirish, IT xizmatlari eksportini kengaytirish, yangi ish o‘rinlarini yaratish va hududlarda 
raqamli tadbirkorlikni rivojlantirish bilan chambarchas bog‘liq holda kechmoqda. Mazkur jarayonning dastlabki 
natijalari IT Park rezidentlari soni, ularning xizmatlar hajmi, eksport ko‘rsatkichlari hamda bandlik dinamikasida 
yaqqol namoyon bo‘lmoqda. IT-parklarning O‘zbekiston iqtisodiyotidagi amaliy ahamiyatini ularning asosiy 
faoliyat ko‘rsatkichlari dinamikasi orqali baholash mumkin. So‘nggi yillarda rezidentlar soni, eksportga 
yo‘naltirilgan kompaniyalar va IT xizmatlari eksportining ortib borishi IT-parklarning raqamli iqtisodiyotdagi rolini 
kuchaytirayotganini ko‘rsatadi (1-jadval).

1 Muallif ishlanmasi

1-jadval
O‘zbekistonda IT Park faoliyatining ayrim asosiy ko‘rsatkichlari2

Ko‘rsatkichlar 2023-yil 2024-yil 2025-yil
IT Park rezidentlari soni, ta 1 652 2 384 2 846

IT xizmatlari eksporti, mln AQSh dollari 344 373 940
Xorijiy kapital ishtirokidagi kompaniyalar, ta 426 587 970

Hududlarda faoliyat yurituvchi/yangi 
rezidentlar, ta 523 760 1 120

1-jadval ma’lumotlari O‘zbekistonda IT-parklar faoliyatining barqaror rivojlanayotganligini ko‘rsatadi. 
Xususan, 2023–2025-yillarda IT Park rezidentlari soni 1 652 tadan 2 846 tagacha yoki 72,3 foizga oshgan. 
Shu davrda IT xizmatlari eksporti 344 mln AQSh dollaridan 940 mln AQSh dollariga yetib, qariyb 2,7 baravar 
ko‘paygan. Xorijiy kapital ishtirokidagi kompaniyalar sonining 426 tadan 970 tagacha ortishi esa O‘zbekiston 
IT sohasining xalqaro investorlar uchun jozibadorligi kuchayib borayotganligini ko‘rsatadi. Shuningdek, 
hududlarda faoliyat yuritayotgan rezidentlar sonining 523 tadan 1 120 tagacha oshgani IT-parklar faoliyatining 
poytaxtdan tashqarida ham kengayib borayotganidan dalolat beradi. Bu esa IT-parklarning nafaqat raqamli 
xizmatlar eksportini oshirish, balki hududlarda innovatsion tadbirkorlikni rivojlantirish, yangi ish o‘rinlari yaratish 
va mintaqaviy iqtisodiy diversifikatsiyani ta’minlashdagi ahamiyati ortib borayotganini tasdiqlaydi. Mazkur 
tendensiyalar IT-parklarning zamonaviy iqtisodiyotda oddiy infratuzilmaviy obyekt emas, balki innovatsiyalar, 
inson kapitali va raqamli tadbirkorlikni birlashtiruvchi muhim institutsional mexanizmga aylanib borayotganligini 
ko‘rsatadi.

IT-parklarning institutsional mohiyatini ochib berishda “Triple Helix” modeli amaliy qo‘llanma vazifasini 
o‘taydi. O‘zbekiston IT-parklari misolida bu jarayon quyidagicha aks etadi:

• Davlat: IT-parklarga soliq imtiyozlari berish, huquqiy baza yaratish va raqamli infratuzilmani moliyalashtirish 
orqali “institutsional katalizator” rolini o‘ynaydi.

• Universitet: ta’lim dasturlarini bozor talablariga moslashtirish va amaliy tadqiqotlar orqali “bilim resursi”ni 
ta’minlaydi.

• Biznes: startaplar, xususiy IT kompaniyalar va xalqaro investorlar orqali “tijoratlashtirish va bozorga 
chiqish” vazifasini bajaradi.

Ushbu uchlikning samarali uyg‘unligi IT-park doirasida inson kapitalini innovatsion mahsulotga 
aylantirishning eng samarali mexanizmidir.

X U L O S A  V A  T A K L I F L A R
Tadqiqot natijalari shuni ko‘rsatadiki, IT-parklarning iqtisodiy mohiyati ularni faqat raqamli kompaniyalarni 

joylashtiruvchi infratuzilmaviy obyekt sifatida emas, balki innovatsiya, tadbirkorlik, inson kapitali va raqamli 
texnologiyalarni yagona institutsional muhitda birlashtiruvchi hududiy iqtisodiy institut sifatida baholashni taqozo 
etadi. Ilmiy yondashuvlar va O‘zbekiston tajribasi IT-parklarning rivojlanishi raqamli xizmatlar eksporti, xorijiy 
kapitalni jalb etish hamda hududlarda innovatsion tadbirkorlikni kengaytirishga ijobiy ta’sir ko‘rsatayotganini 
ko‘rsatdi. 2023–2025-yillarda IT Park rezidentlari sonining 1 652 tadan 2 846 taga, IT xizmatlari eksportining 
344 mln AQSh dollaridan 940 mln AQSh dollariga, hududlarda faoliyat yurituvchi rezidentlar sonining esa 523 
tadan 1 120 taga oshishi IT-parklarning iqtisodiy va hududiy ahamiyati ortib borayotganligini tasdiqlaydi.

Tadqiqot asosida quyidagi takliflar ishlab chiqildi:
• IT-parklar samaradorligini baholashning kompleks tizimini joriy etish, bunda rezidentlar soni bilan bir 

qatorda eksport, investitsiya, yaratilgan ish o‘rinlari, innovatsion loyihalar va inson kapitali ko‘rsatkichlarini ham 
hisobga olish.

• Hududiy IT-parklarni rivojlantirishda mahalliy sharoit va iqtisodiy salohiyatga mos ixtisoslashuvni 
kuchaytirish. Bu hududlarning mavjud mehnat resurslari va iqtisodiy imkoniyatlaridan samarali foydalanish 
imkonini beradi.

• Universitet–IT-park–biznes hamkorligini kuchaytirish orqali talabalar va yosh mutaxassislarning amaliy IT 
loyihalariga jalb etilishini kengaytirish hamda hududlarda malakali inson kapitalini shakllantirish.

• IT-parklarni raqamli xizmatlar eksportini rivojlantirishning hududiy markazlariga aylantirish, ayniqsa, 
masofaviy xizmatlar, dasturiy mahsulotlar va autsorsing yo‘nalishlarini qo‘llab-quvvatlash.

2	  IT Park Uzbekistan rasmiy ma’lumotlari asosida muallif tomonidan tuzildi.

